
OPINBER HEIMSÓKN TIL MEXÍKÓ 
 

Forseti Íslands Ólafur Ragnar Grímsson og Dorrit Moussaieff 
forsetafrú halda í opinbera heimsókn til Mexíkó eftir helgina og stendur 
hún dagana 11.-13. mars. Þetta í fyrsta skipti sem forseti Íslands fer í 
opinbera heimsókn til Mexíkó og raunar til lands í latnesku Ameríku. Á 
undanförnum árum hafa tengsl milli landanna aukist og vaxandi áhugi er 
á meiri viðskiptum og samvinnu á vettvangi háskólamenntunar og 
vísinda, rannsókna og orkumála. 

Í fylgd með forseta verða Þorgerður Katrín Gunnarsdóttir 
menntamálaráðherra og embættismenn frá utanríkisráðuneyti, 
menntamálaráðuneyti og skrifstofu forseta. Einnig fylgir forseta í ferðinni 
til Mexíkó viðskiptasendinefnd skipuð fulltrúum um 15 fyrirtækja og 
hefur Útflutningsráð annast skipulagningu ferðar hennar. 

Heimsóknin hefst þriðjudaginn 11. mars með því að forseti Íslands 
leggur blómsveig frá íslensku þjóðinni að minnisvarða um frelsishetjur 
Mexíkó. Þá tekur við hátíðleg móttökuathöfn við Þjóðarhöllina í 
Mexíkóborg þar sem forsetar beggja landa munu flytja ávörp. Í kjölfarið 
fylgir svo viðræðufundur forseta Mexíkó og Íslands ásamt ráðherrum og 
sendinefndum beggja landa. 

Um hádegisbil að staðartíma munu menntamálaráðherra Íslands og 
ráðherrar úr ríkisstjórn Mexíkó að viðstöddum forsetum beggja landa 
staðfesta samning um afnám tvísköttunar milli landanna og samkomulag 
um rannsóknir og aðra samvinnu á vettvangi jarðhita. Ráðherra mun 
jafnframt greina frá nýjum áföngum í samstarfi landanna á sviði 
háskólamenntunar og hafrannsókna. Eftir athöfnina tekur við 
blaðamannafundur og hátíðarmálsverður forseta Mexíkó til heiðurs 
forseta Íslands. 



Síðdegis þann 11. mars býður sendiherra Íslands í Mexíkó, Albert 
Jónsson, Íslendingum búsettum í Mexíkó og öðrum gestum til móttöku. 

Að kvöldi fyrsta dags heimsóknarinnar til Mexíkó flytur forseti 
Íslands fyrirlestur og tekur þátt í samræðum um loftslagsbreytingar og 
nýjar leiðir í orkubúskap veraldar á fundi Alþjóðamálaráðs Mexíkó. Í 
ráðinu sitja áhrifamenn á sviði stjórnmála, viðskipta og vísinda. 

Að morgni miðvikudagsins 12. mars verður efnt til 
hringborðsumræðna um orkumál og menntasamvinnu. Meðal þátttakenda 
verða forseti Íslands og menntamálaráðherra, Georgina Kessel 
orkumálaráðherra Mexíkó, fulltrúar mexíkóskra orkufyrirtækja auk 
fulltrúa frá íslenskum orkufyrirtækjum og háskólum. Þá tekur við 
kynningarfundur Latabæjar sem náð hefur mikilsverðum áföngum í 
samstarfi við mexíkóskt fjölmiðlafyrirtæki og verslanakeðju. Markmiðið 
er að kynna þann árangur sem boðskapur Latabæjar um hreyfingu, 
mataræði og heilbrigði ungmenna hefur skilað. 

Síðdegis miðvikudaginn 12. mars mun forseti Íslands m.a. 
heimsækja háskóla í Mexíkóborg, Tecnológico de Monterrey og flytja þar 
fyrirlestur. 

Á síðasta heimsóknardegi liggur leiðin til borgarinnar Xalapa í 
fylkinu Veracruz. Þar heimsækja forseti og fylgdarlið rannsóknarstofnun í 
umhverfismálum, þar sem forseti flytur fyrirlestur. Einnig mun forseti 
kynna sér starfsemi stofnana á sviði hafrannsókna og heimsækja 
háskólann í fylkinu. 

Forseti og fylgdarlið halda áleiðis heim til Íslands föstudaginn 14. 
mars. 

 
 

6. mars 2008 
 

Nánari upplýsingar veita Örnólfur Thorsson forsetaritari (896 3028), 
Árni Sigurjónsson skrifstofustjóri (820 4946) og skrifstofa forseta Íslands 
(540 4400). Upplýsingar varðandi viðskiptasendinefndina veitir Guðjón 
Svansson (824 4470) hjá Útflutningsráði (511 4000). 

